
Shri ShivashaktikritaM GanAdhishastotram

શ્રીગણાધીશસ્તોત્રં શિવશક્તિકૃતમ્

શ્રીગણેશાય નમઃ ।
શ્રીશક્તિશિવાવૂચતુઃ ।
નમસ્તે ગણનાથાય ગણાનાં પતયે નમઃ ।
ભક્તિપ્રિયાય દેવેશ ભક્તેભ્યઃ સુખદાયક॥ ૧॥
સ્વાનન્દવાસિને તુભ્યં સિદ્ધિબુદ્ધિવરાય ચ ।
નાભિશેષાય દેવાય ઢુણ્ઢિરાજાય  તે નમઃ॥ ૨॥
વરદાભયહસ્તાય નમઃ પરશુધારિણે ।
નમસ્તે સૃણિહસ્તાય નાભિશેષાય તે નમઃ॥ ૩॥
અનામયાય સર્વાય સર્વપૂજ્યાય તે નમઃ ।
સગુણાય નમસ્તુભ્યં બ્રહ્મણે નિર્ગુણાય ચ॥ ૪॥
બ્રહ્મભ્યો બ્રહ્મદાત્રે ચ ગજાનન નમોઽસ્તુ તે ।
આદિપૂજ્યાયજ્યેષ્ઠાય જ્યેષ્ઠરાજાય તે નમઃ॥ ૫॥
માત્રે પિત્રે ચ સર્વેષાં હેરમ્બાય નમો નમઃ ।
અનાદયે ચ વિઘ્નેશ વિઘ્નકર્ત્રે નમો નમઃ॥ ૬॥
વિઘ્નહર્ત્રે સ્વભક્તાનાં લમ્બોદર નમોઽસ્તુ તે ।
ત્વદીયભક્તિયોગેન યોગીશાઃ શાન્તિમાગતાઃ॥ ૭॥
કિં  સ્તુવો યોગરૂપં તં પ્રણમાવશ્ચ વિઘ્નપમ્ ।
તેન તુષ્ટો ભવ સ્વામિન્નિત્યુકત્વા તં પ્રણેમતુઃ॥ ૮॥
તાવુત્થાપ્ય ગણાધીશ ઉવાચ તૌ મહેશ્વરૌ ।
(ફલશ્રુતિઃ ।)
શ્રીગણેશ ઉવાચ ।
ભવત્કૃતમિદં સ્તોત્રં મમ ભક્તિવિવર્ધનમ્॥ ૯॥

શ્રીગણાધીશસ્તોત્રં શિવશક્તિકૃતમ્

ભવિષ્યતિ ચ સૌખ્યસ્ય પઠતે શુણ્વતે પ્રદમ્ ।
ભુક્તિમુક્તિપ્રદં ચૈવ પુત્રપૌત્રાદિકં તથા॥ ૧૦॥
ધનધાન્યાદિકં સર્વં લભતે તેન નિશ્ચિતમ્ ।
વરં ચ વદતં દેવૌ પ્રસન્નોઽહં દદામિ તમ્ ।
ભવતોર્ભક્તિભાવેન વિભુઃ સ્તોત્રેણ તોષિતઃ॥ ૧૧॥
શક્તિશિવાવૂચતુઃ ।
યદિ પ્રસન્નભાવેન વરદોઽસિ ગજાનન ।
તદા નૌ પુત્રતાં યાહિ કૃતકૃત્યૌ તયા વિભો॥ ૧૨॥
ભક્તિં  દેહિ દૃઢાં દેવ ત્વદીયે પાદપઙ્કજે ।
દુર્મતિં  જહિ વિઘ્નેશ ત્રૈલોક્યં ચ સુખીકુરુ॥ ૧૩॥
ઇતિ શિવશક્તિકૃતં શ્રીગણાધીશસ્તોત્રં સમાપ્તમ્॥
-॥ મુદ્ગલપુરાણં દ્વિતીયઃ ખણ્ડઃ । અધ્યાયઃ ૬૩ । ૨6૩। ૧૫-૨૭॥

